Nafarroako Parlamentuko Mahaiak, 2013ko urtarrilaren 14an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra parlamentu-taldeak aurkezturiko mozioa, zeinaren bidez Nafarroako Gobernua premiatzen baita atzera egin dezan Gizartetik bazterturik dauden pertsonei zuzendutako gizarteratze eta laneratze egitarauak garatzeko laguntza ekonomikoak arautzen dituen apirilaren 26ko 130/1999 Foru Dekretuaren IV. kapitulua indargabetzeko prozesuan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Socialistas de Navarra parlamentu-taldeak, Legebiltzarreko Erregelamenduan ezarritakoaren babesean, ondoko mozioa aurkeztu du, Osoko Bilkuran eztabaidatzeko eta bozkatzeko. Mozioaren bidez, Nafarroako Gobernua premiatzen da atzera egin dezan apirilaren 26ko 130/1999 Foru Dekretuaren IV. kapitulua indargabetzeko prozesuan.

Orain dela gutxi, laneratze eta gizarteratze zentroen ordezkariak Parlamentura etorri ziren, bere kezka azaltzera apirilaren 26ko 130/1999 Dekretuaren parte bat indargabetzeak sortuko lukeen egoera dela-eta; izan ere, laneratze eta gizarteratze zentro gisa desager litezke, besteak beste.

Gure ustez, zentro horiek, orain arte, lan eskerga egin dute, gizarte-balio ordezkaezinekoa, eta ematen zaizkien laguntza publikoak baino askoz gehiago itzultzen dituzte gizarte-onuretan. Hartara, Socialistas de Navarra parlamentu-taldeak ondoko erabaki proposamena aurkezten du, eztabaidatu eta bozkatzeko:

Nafarroako Parlamentuak Nafarroako Gobernua premiatzen du atzera egin dezan Gizartetik bazterturik dauden pertsonei zuzendutako gizarteratze eta laneratze egitarauak garatzeko laguntza ekonomikoak arautzen dituen apirilaren 26ko 130/1999 Foru Dekretuaren IV. kapitulua indargabetzeko prozesuan, eta Foru Komunitateko gizarteratze zentroekin negozia dezan egitarau horiek finantzatzeko sistema bat, egungo egoera ekonomikoaren araberakoa, baina baita krisi testuinguru honetan sortzen ari diren gizarteratze eta laneratze beharrizanen araberakoa ere.

